
З А П И С Н И К

Од Петтата седница на
Советот на Општина Гази Баба,
Одржана на 15.01.2018 година

Седницата започна во 12,25 часот.

Седницата ја отвори и со неа раководеше, Претседателот на Советот на
Општина Гази Баба, Тони Бојковски.

На седницата присуствуваа мнозинство членови на Советот, со што истиот
можеше да расправа и полноправно да одлучува.

Пополнетиот евидентен лист е доказ за присуството на член на Советот на
седницата во тековниот месец.

**********
По Нацрт - Записникот од Четврттата седница на Советот на Општина Гази

Баба:

Советот го усвои Записникот од Четврттата седница на Советот на Општина
Гази Баба, без забелешки со 27 гласа ''ЗА''.

ПО ПРЕДЛОЖЕНИОТ ДНЕВЕН РЕД:

Претседател на Совет - Тони Бојковски:

За работата на денешната седница на Советот го предложи дневниот ред кој
е доставен со решението за свикување на седницата.

Градоначалник на Општина Гази Баба - Борис Георгиевски:

Во својство на предлагач на материјалот а имајќи го впредвид извештајот на
статутарно-правната комисија во која е завземен став да не се донесе Предлог-
Одлуката, ја повлекувам предложената точка:Предлог-Одлука за давање
согласност на Годишниот план за вработување на Општина Гази Баба за 2018
година, со следното образложение: За тие советници што не им е јасно, јас како
Градоначалник и функционер кој раководи со институцијата сум должен до 31 март
во тековната година да побарам согласност од Советот за новите вработувања за
2018 година. Тоа го сторив и минатата седница а и сега од причина што
недостасуваат кадри за нормалнo функционирање на општината, односно има
недостаток на кадар и тоа: недостасуваат службеници во одделението за комунални
работи, инспектори во одделението за инспекциски надзор во делот на заштита на
животната средина, одделението за градежна инспекција (овластен градежен
инспектор), како и другите 11 планирани вработувања за кои имаме потреба.
Станува збор за испразнети места кои мора да се пополнат. Јас како Градоначалник
побарав согласност од Советот а на Вас како Совет е дали истата ќе биде дадена.
За појаснување околу лицата ангажирани со договор за времено вработување,

морам да истакнам дека истите си ја вршат својата работа совесно и одговорно и со
ваквиот однос на Советот се ризикува многу, со оглед на тоа што нивните договори
истекуваат на 31 мај. Јас како Градоначалник ќе сторам се за да обезбедам
нормално функционирање на општината. Од тие причини јас ја повлекувам оваа
точка и би сакал да не се разговара. Ги поканувам и координаторите на
советничките групи на координација околу седницата планирана за 30 јануари. Како
дополнителна информација е дека во текот на овој период ќе се распишат и избори
за членови на советите во УЗ и МЗ на подрачјето на општината. Го поканувам и
Советот да земе активно учество при спроведување на изборите заедно со
општинската администрација.

Член на Совет - Александар Трајковски (коалиција ''За подобра Македонија''):

Сакам да реагирам процедурално за неколку работи. Незнам по кој закон
Градоначалникот им забранува на советниците да дискутираат и не обвинува нас
советниците дека се впуштаме во нешто кој би довело до блокирање на општината.
Истиот материјал беше предложен пред еден месец. Како статутарно-правна
комисија имавме забелешки кои ви се доставени и ниту една од нив не е земена
впредвид. Законот е јасен. Забелешки има но по нив не е постапено, што
претставува непочитување на Советот. Во Годишниот план во табела број 2 Вие
планирате ништо друго туку бркање од работа на веќе вработени. Пред мене ги
имам постапките од други институции каде и без да се предвидат во Годишниот план
со посебни одлуки се вршело превземања на вработени од други институции. Во
делот дека сме ги довеле во опасност ангажираните под договор вработени, тоа не е
точно. Постои балансер и Вие знаете дека нема никаква можност тие да бидат
вработени од причина што за следните 19 вработувања нема предвидено
вработувања на ниту еден македонец.

Во врска со предложениот дневен ред за работа на денешната седница ги
предлагам следните точки како дополнување на дневниот ред, и тоа:

Точка 1. Предлог-Одлука за поништување на Одлуката за воспоставување на
соработка помеѓу Општина Гази Баба и Град Скопје, за изработка на
проектна документација и реализација на проект за изградба на улица
''518'' како алтернативен коридор на делница на Булевар ''АСНОМ''; и

Точка 2. Предлог-Заклучок за прифаќање на мерки за намалување на
загадувањето на амбиенталниот воздух.

По однос на првата предложена точка бараме поништување на одлуката од
причина што претходно не била спроведена јавна расправа и не било слушнато
мислењето на граѓаните од н.м Ќерамидница. Граѓаните треба да го дадат своето
мислење по однос на оваа точка

По однос на втората предложена точка, сметам дека треба да се превземат
итни мерки за намалување на загадувањето на амбиенталниот воздух.

Градоначалник на Општина Гази Баба - Борис Георгиевски:

Не го спорам правото на секој советник да предложи дополнување на
дневниот ред. За оваа седница имаше само една единствена точка на дневен ред
која е повлечена од моја страна. Материјалите за дополнување на дневниот ред беа

примени денес на денот на самата седница. Побарав истиот материјал за следната
седница да се доработи и да биде дел од предложениот дневен ред. Согласно
законот и деловникот за работа како што знаете материјалот треба да биде
испратен најдоцна 7 дена пред денот на одржување на седницата. Околу
образложенето за првата точка, можеме да разговараме во било кое време. Во
делот на обвразложението за втората предложена точка, потребно е да се приберат
дополнителни информации како прилог кон материјалот. И оваа точка може да биде
дел од работата на Советот за следната седница.

Претседател на Совет - Тони Бојковски:

Давам 10 минути пауза поради потреба од дополнителни консултации.

По паузата

За работата на седницата со 14 гласа ''ЗА''' беше усвоен следниот:

Д Н Е В Е Н  Р Е Д

1. Предлог-Одлука за поништување на Одлуката за воспоставување на соработка
помеѓу Општина Гази Баба и Град Скопје, за изработка на проектна
документација и реализација на проект за изградба на улица ''518'' како
алтернативен коридор на делница на Булевар ''АСНОМ''; и

2. Предлог-Заклучок за прифаќање на мерки за намалување на загадувањето на
амбиенталниот воздух.

Член на Совет - Александар Трајковски (коалиција ''За подобра Македонија''):

Сакам да изразам жалење од постапката на Градоначалникот на Општина
Гази Баба и советничката група, која за вакви важни теми како што е загадувањето
на животната средина, одлучија да не присуствуваат во работата на Советот.

Претседател на Совет - Тони Бојковски:

Давам пауза од 1 час за да се одржат седници на:

Статутарно-правната комисија за да завземе став по однос на:

1. Предлог-Одлука за поништување на Одлуката за воспоставување на
соработка помеѓу Општина Гази Баба и Град Скопје, за изработка на проектна
документација и реализација на проект за изградба на улица ''518'' како
алтернативен коридор на делница на Булевар ''АСНОМ''; и

Комисија за урбанизам, комунални работи, сообраќај и заштита на животната
средина, за да завземе став по однос на:

2. Предлог-Заклучок за прифаќање на мерки за намалување на загадувањето на
амбиенталниот воздух.

По паузата (без присуство на општинската администрација)

ПРВА ТОЧКА: Предлог - Одлука за поништување на Одлуката за
воспоставување на соработка помеѓу Општина Гази Баба и Град Скопје, за
изработка на проектна документација и реализација на проект за изградба на
улица ''518'' како алтернативен коридор на делница на Булевар ''АСНОМ''.

Претседателот на статутарно-правната комисија - Александар Трајковски,
поднесе извештај од седницата одржана на 15.01.2018 година.

Комисијата предлага Советот да го донесе следниот материјал:

 Предлог - Одлука за поништување на Одлуката за воспоставување на соработка
помеѓу Општина Гази Баба и Град Скопје, за изработка на проектна
документација и реализација на проект за изградба на улица ''518'' како
алтернативен коридор на делница на Булевар ''АСНОМ''.

Претседателот на Советот отвори претрес по точката.

Член на Совет - Елизабета Стојменова (коалиција ''За подобра Македонија''):

Во однос на Предлог-Одлуката да истакнам дека претходно не е спроведена
јавна расправа и граѓаните немаат никаква информација за проектот. Во однос на
проектот, претходно пред околу 3 години се работело на оваа проблематика но до
сега немаше никаква реализација. Сметам дека е потребно да има јавна расправа за
да се види опфатот односно дали ќе има потреба да се рушат куќи при реализација
на овој проект. Од тие причини, потребно е да се поништи претходно донесената
одлука се со цел претходно да се обезбеди мислење од граѓаните од н.м.
Ќерамидница.

Претседателот на Советот го заклучи претресот по точката и истата ја стави
на гласање.

Советот ја донесе Одлуката за поништување на Одлуката за воспоставување
на соработка помеѓу Општина Гази Баба и Град Скопје, за изработка на проектна
документација и реализација на проект за изградба на улица ''518'' како
алтернативен коридор на делница на Булевар ''АСНОМ'', со 14 гласа ''ЗА''.

ВТОРА ТОЧКА: Предлог - Заклучок за прифаќање на мерки за
намалување на загадувањето на амбиенталниот воздух.

Претседателот на комисијата за урбанизам, комунални работи, сообраќај и
заштита на животната средина - Андреа Најденовски, поднесе извештај од
седницата одржана на 15.01.2018 година.

Комисијата предлага Советот да го донесе следниот материјал:

 Предлог-Заклучок за прифаќање на мерки за намалување на загадувањето на
амбиенталниот воздух.

Претседателот на Советот отвори претрес по точката.

Член на Совет - Александар Трајковски (коалиција ''За подобра Македонија''):

Морам да искажам жалење за напуштање на седницата и неприсуството на
Градоначалникот и советничката група на коалицијата предводена од СДСМ. Во име
на советничката група на коалицијата ''За подобра Македонија'' ги образложи
предложените мерки за намалување на загадувањето на амбиенталниот воздух.

Член на Совет - м-р Живко Белчев (коалиција ''За подобра Македонија''):

Да истакнам жалење и револт за напуштање на седницата и неприсуството на
Градоначалникот и советничката група на коалицијата предводена од СДСМ во
однос на предложената точка. Градоначалникот не превзел никакви мерки во насока
на намалувањето на загадувањето на амбиенталниот воздух и заштитата на
животната средина. Законот во тој дел е јасен и предвидува многу мерки за заштита,
дел во надлежност на централната власт а дел во надлежност на локалната власт.
Мерките за заштита на Водно не се почитуваат, односно се доаѓа до заклучок дека
никој ништо не превзема. На мината седница истакнав дека Државниот инспекторат
за заштита на животната средина е должен да превземе соодветни мерки. Во однос
на работата на претходната власт се направија напори како во делот на
гасификацијата така и при набавка на 300 нови автобуси. Министерството за
здравство има исто така обврска во делот на итната служба, во услови на постоење
на намален имунитет и респираторни проблеми кај граѓаните. Потребно е
Градоначалникот на Општина Гази Баба да ги превземе мерките наведени во
Предлог-Заклучокот.

Претседателот на Советот го заклучи претресот по точката и истата ја стави
на гласање.

Советот го донесе Заклучокот за прифаќање на мерки за намалување на
загадувањето на амбиенталниот воздух, со 14 гласа ''ЗА''.

Дневниот ред беше исцрпен, Претседателот на Советот - Тони Бојковски ја
заклучи Петтата седница на Советот на Општина Гази Баба, во 15 часот.

ПРЕТСЕДАТЕЛ
НА СОВЕТ НА ОПШТИНА ГАЗИ БАБА,

Тони Бојковски


